
Stjórn Ákærendafélags Íslands hefur borist til umsagnar, með rafpósti allsherjar- 
og menntamálanefndar Alþingis, dags. 27. september sl., frumvarp til laga um breytingu á 
lögum um dómstóla, lögum um meðferð sakamála og lögum um meðferð einkamála 
(endurupptökunefnd), 12. mál.

Fyrir liggur að frumvarpið hefur tekið nokkrum breytingum frá því það var til 
meðferðar á 139. og 140. löggjafarþingi. Í almennum athugasemdum kemur m.a. fram að 
við samningu frumvarpsins, eftir að meðferð hins fyrra frumvarps lauk á 140. 
löggjafarþingi, hafi fyrsti flutningsmaður notið aðstoðar réttarfarsnefndar og innanríkis- 
ráðuneytisins. Ákærendafélagið telur að þær breytingar sem gerðar hafa verið á frum- 
varpinu séu til bóta. Frumvarpið er hins vegar óskýrt um hvort endurupptökunefnd sé 
ætlað að vera sjálfstæð stjórnsýslunefnd í skilningi stjórnsýsluréttar (stjórnsýsla 
dómstólanna/dómsýsla) og hvort starfsemi nefndarinnar muni heyra undir starfssvið 
umboðsmanns Alþingis, sbr. 1. og 3. mgr. 3. gr. laga nr. 85/1997, um umboðsmann 
Alþingis.

Ákærendafélagið telur æskilegt að breytingar af því tagi sem stefnt er að með 
frumvarpinu verði gerðar í tengslum við heildstæða endurskoðun á dómstólakerfinu. Með 
því fæst almennari úttekt og markvissari umræða sem er betur til þess fallið að stuðla að 
vandaðri lagasetningu. Í þessu sambandi er vísað til nýlegra umræðna og ályktana sem 
komið hafa fram á opinberum vettvangi um nauðsyn þess að komið verði á fót milli- 
dómstigi í einka- og sakamálum til að auka réttaröryggi o.fl. Þá þarf einnig að taka 
afstöðu til þess hvort taka eigi til endurskoðunar aðra þætti sem lúta að dómstólunum, svo 
sem skipulag héraðsdómstólanna, hlutverk dómstjóra og dómstólaráðs, stjórnsýslu- 
verkefni dómstólanna og eftirlit með dómstólunum.

Fyrir hönd Ákærendafélags Íslands,

Jón H. B. Snorrason, formaður

Nefndasvið Alþingis 
Austurstræti 8 - 10 
150 Reykjavík


